
Чарговы візіт прэм’ер-
міністра Міхаіла 
Мясніковіча ў Маскву 
суправаджаўся 
гучнымі заявамі 
наконт прыватызацыі. 
Сцвярджаецца, што 
беларускія ўлады гатовы 
адным махам прадаць 
расійскім кампаніям усё 
“фамільнае срэбра”.

Сумніўнае дасягненне
Паводле Мясніковіча, бе-

ларускі ўрад вядзе перамовы 
наконт: “Гродна Азоту” — з 
“СІБУРам” і “Раснафтай”; “На-
фтана” — з “Лукойлам”; “Бел-
трансгазу” — з “Газпрамам”; 
“Мазырскага НПЗ — з “Расна-
фтай”; МТС — з АФК “Сістэма”; 
МАЗа — з “Рускімі машынамі” 
і “Растэхналогіямі”; “Інтэграла” 
— з “Растэхналогіямі”.

Прэм’ер-міністр таксама 
дадаў, што “Уралкалій” пакуль 
яшчэ не сфарміраваў свае 
прапановы па “Беларуськаліі”, 
але салігорскае прадпрыемс-
тва таксама можа быць прад-
метам гандлю.

Па-за межамі гэтага спіса з 
буйных кавалкаў беларускай 
уласнасці засталіся Беларускі 
металургічны завод, Мінскі 
трактарны і, бадай, усё. Ат-
рымліваецца, што афіцыйны 
Мінск публічна абвясціў та-
тальны распродаж.

Цікава, што зусім нядаўна 
(26 траўня гэтага года) Аляк-
сандр Лукашэнка сцвярджаў: 
прыватызацыя ў Беларусі 
не будзе абвальнай. Ці то ён 
маніў, ці краінай насамрэч 
кіруе Мясніковіч, ці эканаміч-

ная сітуацыя пагаршаецца так 
імкліва, што планы даводзіцца 
пераглядаць.

Прычым, калі раней бела-
рускія ўлады ганарыліся тым, 
што захавалі ў дзяржаўнай 
уласнасці стратэгічна важныя 
прадпрыемствы, то цяпер, 
наадварот, падаюць як сваё 
дасягненне іх продаж. Мяс-
ніковіч у Маскве казаў: “Гэта 
ўпершыню ў гісторыі Еўропы, 
калі суверэнная дзяржава 
адмаўляецца ад газатранс-
партнай сістэмы на карысць 
партнёра па Мытным саюзе”. 
Сумніўнае дасягненне!

“Дзяржактывы Беларусі 
нам не цікавыя”

Праўда, пакуль што пера-
мовы з “Газпрамам” адклад-
зены на восень. Беларускія 
ўлады жадаюць атрымаць не 
толькі 2,5 мільярда за “Бел-
трансгаз”, але і зніжкі на газ 
цягам 2012—2014 гг. Расійскі 
канцэрн настойвае на тым, 
каб не звязваць гэтыя пытанні 
ў адно, але паразумення бакі 
пакуль яшчэ не знайшлі.

Цэны
“Размарожаны”

Сезон 
Вакацый

Цудаў
Не  
дачакаліся

СТАР. 3

Суд Рагачоўскага раёна 
вынес прыгавор па кры-
мінальнай справе ў дачы-
ненні да мясцовага паэта, 
былога кіраўніка кружка 
па ігры на гітары і вершас-
кладанні раённага Дома 
культуры, члена “афіцый-
нага” Саюза пісьменнікаў 
Беларусі. 

50-гадовы мужчына 5 
чэрвеня быў прызнаны ві-
наватым у распаўсюджванні 
парнаграфіі (арт. 343–1 КК). 

Паэт пакараны двума га-
дамі абмежавання волі. 

Як удакладнілі ў судзе, 
паэт прызнаўся, што меў на 
хатнім камп’ютары парна-
графічныя здымкі, але не 
пагадзіўся з данымі следства 
аб тым, што распаўсюджваў 
парнаграфію.

Нагадаем, паводле ма-
тэрыялаў крымінальнай 
справы, абвінавачваны, які ў 
2009 годзе з’яўляўся кіраўні-
ком кружка па ігры на гітары 
і вершаскладанні раённага 
Дома культуры, «прызна-
ваўся ў каханні школьніцы 
непрыстойнымі вершамі і 
парнаграфіяй з выявай не-
паўналетніх».

Паводле даных следс-
тва, мужчына знайшоў у 
інтэрнэце парнаграфічныя 
здымкі з удзелам падлеткаў, 
уставіў туды пры дапамозе 
камп’ютарнай праграмы 
свае фатаграфіі і, далучыўшы 
да іх непрыстойныя вершы, 
уручыў гэта на CD 15-гадовай 
выхаванцы кружка. Дзяўчына 
паглядзела дыск, але ў мілі-
цыю заяўляць не стала. Аднак 
мужчына пачаў праследаваць 
яе: тэлефанаваў, запрашаў на 
сустрэчы. Гэта працягвалася 
доўгі час. У 2011 годзе бацькі 
дзяўчыны звярнуліся ў мілі-
цыю. На той момант мужчына 
ўжо быў звольнены з працы 
з-за п’янства.

БелаПАН

 Навіна

Хто лечыць  
спіну,

Хто ідзе ў лес
СТАР. 5 

БЕЛАРУСКАЯ ГАЗЕТА

Татальны распродаж
www.svabodaby.net

 Не ўсе нашы заводы выклікаюць павышаную ўвагу з боку  
патэнцыяльных пакупнікоў

Каб аформіць падпіску “Тут і цяпер”, трэба адправіць смс са сваім адрасам 
на нумар 8 10 370 672 829 35 

Асудзілі за 
парнаграфію

Сяргей Стрыгун, кандыдат эканамічных навук, 
эксперт “Тут іцяпер”: 

“Мяркую, што з выстаўленнем дадзенага спісу ўлада вяд-
зе двайную гульню. Абсалютна “выпадкова” з абвяшчэннем 
татальнага продажу супала заява кіраўніка дзяржавы аб 
магчымым вызваленні ўсіх палітычных вязняў у нашай краіне. 
Акрамя таго, Міністэрства інфармацыі раптам адклікае свае 
іскі да вядучых незалежных выданняў “Народная воля” і “Наша 
ніва”, якія ўжо многія ледзь не пахавалі. Гэта ўсё спроба гуля-
ць з Захадам, якога ўсімі сіламі спрабуюць прымусіць калі не 
раскашэліцца на крэдыты, то хаця б паўдзельнічаць у буйна-
маштабнай беларускай прыватызацыі. Гэта і больш бяспеч-
на, і больш выгадна з усіх бакоў. І, канешне, больш дальнабач-
на. Думаю, што калі не заходнія капіталы, то тыя, што былі 
вывезены пэўнымі беларускімі групоўкамі і асобамі, часткова 
могуць вярнуцца ў Беларусь”.

 КАМЕНТАР У ТЭМУ

Станіслаў Багданкевіч,  
былы старшыня Нацыянальнага банка: 

«Адной стаўкай рэфінансавання эканоміку  
не вылечыш».

— Калі вы робіце ўклады ў беларускіх рублях, то павінны 
глядзець на ўзровень інфляцыі. Калі інфляцыя ў нас (з разлі-
ку на год) будзе не менш як 50%, а ў рэальнасці — вышэй і за 
тое, то гэтая стаўка малая. Стаўка рэфінансавання павінна вы-
значацца ўзроўнем інфляцыі. Калі вы сёння за тысячу рублёў 
зможаце купіць касцюм, то пры такой інфляцыі праз год вы 
павінны мець дзве тысячы на такі самы касцюм. Такімі стаўкамі 
пры такой інфляцыі вырашыць праблему зберажэнняў немаг-
чыма. Неабходна вырашаць іншыя пытанні: 
павышаць канкурэнцыю, развіваць малы 
і сярэдні бізнес. Цэлы комплекс 
пытанняў трэба вырашыць, для 
таго каб інфляцыя ў нас 
была 5%, а стаўка рэфі-
нансавання — 6%. 
Павышэнне стаўкі 
Нацбанкам свед-
чыць аб тым, што 
ў нас кепскае ста-
новішча на цэнавым 
і спажывецкім рынках.

Вераніка Карпіловіч, 
мнагадзетная мама: 

«Ну якія плаваючыя 
стаўкі?!»

— Мяне як ча-
лавека, які не 
вельмі разбіраец-
ца ў банкаўскай 
сферы, павелічэн-
не стаўкі рэфінан-
савання палохае, а не 
заахвочвае. Ад такіх тэмпаў 
нават разбірацца не хочацца ў гэ- тым пытанні. Не трэба 
быць аналітыкам, каб зразумець, што сітуацыя мяняецца над-

та хутка. Такія тэмпы не сведчаць пра здаровую сітуацыю. А 
паколькі няма даверу, то і звязвацца з нашымі банкамі не хо-
чацца. Мы ж усёй сітуацыі не ведаем, а нам яе выдаюць за 
стабільную. Якая стабільнасць? Я брала крэдыт у банку пад 
10%, і мне казалі, што стаўка можа быць плаваючай, але ў няз-
начных межах. Што ў іх разуменні «нязначна»? Павышэнне ў 
два разы за паўгода?

Інэса Валасевіч, прадпрымальніца: 

«Ніякія высокія стаўкі не зробяць беларускі  
рубель прывабным».

— Я ніколі не насіла і не панясу свае грошы на беларускія 
дэпазіты, як бы яны ні павышалі свае стаўкі. Стаўка рэфінанса-

вання павінна ўстанаўлівацца незалежным Нацыянальным 
банкам. Ні ад каго незалежным — ні ад прэзідэнта, 

ні ад дворніка. Стаўка рэфінансавання — гэта 
адзін з інструментаў рэгуляван-

ня эканомікі, і яе 
павышэнне не 

можа зрабіць 
н а к а п л е н н і 
ў беларускіх 
рублях пры-

вабнымі, бо за-
раз важны не столькі 

лічбы, колькі псіхалагічны 
момант. Вельмі высокія зараз ін-

фляцыйныя чаканні. 
Ёсць выдатны спосаб размясціць сваю 

рублёвую масу — купіць валюту.
 

Леанід Злотнікаў, эканаміст: 

«Галоўны сэнс гэтай стаўкі —  
падтрымка эканамічнай  
актыўнасці».
— Нацыянальны банк хоча падтрымаць экано-

міку, і ён не будзе зараз даваць крэдыты. Крэдыты 
даюць камерцыйныя банкі, якія пазычаюць грошы ў Нацыяналь-
нага. Гэтыя грошы будуць вельмі танныя, таму прадпрыемствы 
змогуць браць крэдыты, тым самым падтрымліваючы эканаміч-
ную актыўнасць. Адна з мэт нізкай стаўкі рэфінансавання — пад-
трымка прамысловасці, сельскай гаспадаркі, а таксама спажы-
вецкай здольнасці насельніцтва.

Павел Шупа, інжынер, 49 год, Рэчыца: 

“Банк – гэта пакуль надзейна”
– Я перакананы, што горшыя часы для нашай банкаўскай 

сістэмы мінулі. Таму што магу перавесці з заробку ў валюту, тое 
і нясу ў банк. Рублям даверу ўжо ў мяне мала, а вось валюце 
зялёнае святло! Дзяржава гарантуе захаванасць укладаў сваіх 
грамадзян. Тым больш, яна проста цяпер не можа падмануць іх, 
г.зн., нас, бо тады давер да ўсёй банкаўскай сістэмы катастрафіч-
на абрынецца. Некаторыя мае сябры адгаворваюць ад паходаў 
у банк, нават “дурнем” называюць, але пакуль я ўсёткі гэтай ус-
танове веру. 

Стаўка рэфінансавання ў Беларусі з 13 ліпеня павыша-
ецца да 20% гадавых. Пра гэта паведамілі БелТА ва ўпраў-
ленні інфармацыі Нацыянальнага банка. 

Праўленнем Нацыянальнага банка прынята рашэнне 
аб павышэнні з 13 ліпеня 2011 года стаўкі рэфінансавання 
з 18 да 20% гадавых, адзначылі ва ўпраўленні. Планамер-
нае павышэнне працэнтных ставак будзе садзейнічаць 
узмацненню прывабнасці рублёвых укладаў насельніц-
тва і арганізацый у банках, умацаванню курса нацыяналь-
най валюты і тым самым росту даверу да яе з боку ўсіх 
эканамічных агентаў. Апошні раз стаўка рэфінансавання 
Нацыянальнага банка Беларусі павышалася 22 чэрвеня з 
16 да 18%.

 АФІЦЫЙНА

ВЫ ПАНЕСЯЦЕ ЦЯПЕР СВАЕ 
ГРОШЫ Ў БАНКІ?

Некаторыя  
лічаць, што  
грошы лепш  
захоўваць хоць у тачках, 
але толькі не ў банках

Не ўсё атрымліваецца і па 
іншых кірунках. Так, СІБУР і 
“Раснафта” фактычна абверглі 
Мясніковіча, заявіўшы, што не 
вядуць перамоў наконт набыц-
ця беларускіх прадпрыемстваў: 
“У цяперашніх умовах дзяржак-
тывы Беларусі нам не цікавыя”.

Аднак зразумела, што ўсе 
гэтыя нестыкоўкі часовыя. 
Кожны хоча вытаргаваць 
сабе найвыгаднейшыя ўмовы: 
адны — прадаць як мага дара-
жэй, другія — купіць за міні-

мальную цану.
Бянтэжыць тое, што 

кіраўніцтва Беларусі фактычна 
разглядае толькі адзін вектар 
прыватызацыі — маскоўскі. 
Не маючы канкурэнтаў, расій-
скія кампаніі здольныя дыкта-
ваць свае правілы гульні. Час, 
на жаль, таксама працуе на іх. 
Да прыкладу, не спраўдзіліся 
чаканні афіцыйнага Мінску 
наконт таго, што праект газа-
правода па дне Балтыйскага 

мора не будзе рэалізаваны. 
Выглядае так, што “Паўночны 
паток” пачне працаваць ужо 
напрыканцы гэтага года. У вы-
ніку каштоўнасць “Белтрансга-
зу” будзе зніжацца.

Да таго ж прадаць лепшыя 
прадпрыемствы можна толькі 
адзін раз. У выніку атрымаец-
ца немаленькая сума. Але ж 
цяперашняе кіраўніцтва Бе-
ларусі ўжо “праела” дзясяткі 
мільярдаў долараў расійскіх 
субсідый, атрыманых праз 
танныя нафту і газ. Існуе вя-
лікая верагоднасць таго, што 

грошы за “фамільнае срэбра” 
будуць таксама змарнаваны 
дарма. І што далей?

Канешне, Лукашэнка супа-
койвае грамадскасць заявамі, 
што на сродкі, атрыманыя за 
“Беларуськалій”, пабудуе два 
такія прадпрыемствы. Аднак 
пакуль што ў яго атрымліва-
юцца толькі лядовыя палацы. 
Дык мо лепш, напрыклад, 
прадаць “Мінск-Арэну”? Яна 
вельмі прыгожая, але надта 
стратная...

Віктар ІВАШКЕВІЧ,  
Валянцін СЫЧ

Татальны распродажЗаканчэнне. 
Пачатак  на  стар. 1

Міністэрства эканомікі Беларусі 
прыняла рашэнне не працягваць 
тэрмін «замарожвання» цэн на 
сацыяльна значныя тавары, заявіў 
у чацвер у Мінску на прэс-кан-
ферэнцыі дырэктар дэпартамента 
цэнавай палітыкі Мінэканомікі Ігар 
Фамін.

«Міністэрства прыняла рашэнне не 
працягваць тэрмін «замарожвання» цэн. 
У гэтай сітуацыі важна разумець, што 
меры адміністрацыйнага рэгулявання 
павінны быць вельмі гнуткімі», — сказаў 
І.Фамін.

Па словах прадстаўніка ведамства, Мі-
нэканомікі не будзе адмаўляцца «ад кроп-
кавага рэгулявання цэн». «Не выключана 
магчымасць увядзення цэнавага рэгуля-
вання на асобныя групы сацыяльна знач-
ных тавараў», — растлумачыў І.Фамін, да-
даўшы, што «яно ў любым выпадку будзе 
часовым».

У мінулым нумары “Тут і цяпер” піса-
ла аб тым, што камунальныя паслугі, кошт 
якіх улады неаднаразова абяцалі не павы-

шаць больш чым на 5 долараў у год, ужо 
сёлета павінен павялічыцца недзе на 36 
працэнтаў. 

І павышэнне камунальных паслуг, і ін-
шыя рынкавыя крокі — гэта ўмовы пра-
дастаўлення чарговых крэдытаў ЕўраЗЭС, 
куды ўваходзіць і Беларусь. Ды і сітуацыя 
сама па сабе патрабуе рыначных рашэн-
няў. Таму словы мінскага губернатара Ба-
рыса Батуры гучаць вельмі дарэчы: 

— Цэны для сельскай гаспадаркі на 
гаруча-змазачныя матэрыялы, энергарэ-

сурсы растуць, а на прадукцыю сельскай 
гаспадаркі рознічныя цэны фактычна 
замарожаны. Мы лічым, што тут патрэб-
на паслядоўная ўзважаная палітыка па 
павышэнні ўнутраных цэн, у тым ліку на 
прадукты харчавання.

Што тут дадаць, акрамя банальнага “у 
эканоміцы цудаў не бывае”? 

Віктар АЛЯШКЕВІЧ

“Размарожаныя”  цэны  –  толькі пачатак

Васіль Шлындзікаў, эканаміст, былы кіраўнік аднаго з 
найбуйнейшых беларускіх холдынгаў “Амкадор”: 

“У выстаўленні гэтага спіса лепшых беларускіх прадпры-
емстваў на продаж ёсць некалькі цікавых момантаў, на якія 
не хочуь звяртаць увагу нашы афіцыйныя асобы і дзяржаўныя 
сродкі масавай інфармацыі.

Першы. У нас, мякка кажучы, неідэальнае заканадаўства, 
якое да таго ж вельмі часта і недарэчна мяняецца. Мне пада-
ецца, магчымыя расійскія інвестары звярнулі на гэта ўвагу не 
ў апошнюю чаргу, калі пачалі “круціць насамі”, пачуўшы пра 
татальны рапродаж лепшых кавалкаў беларускай маёмасці.

Другі. Нават калі мы і дамовімся з патэнцыяльнымі пакуп-
нікамі, то сам працэс продажу павінен доўжыцца недзе каля 
года. А грошы, і немалыя, патрэбны цяпер.

Трэці. Беларуская маёмасць яўна завышана па кошце. І да 
таго ж рэальна ліквіднымі прадпрыемствамі я асабіста лічу 
“Беларуськалій” і нафтаперапрацоўчыя заводы. Астатняе “фа-
мільнае срэбра” трэба ацэньваць і пераацэньваць і толькі по-
тым запэўніваць у яго сапраўднай каштоўнасці”.

 МЕРКАВАННЕ СПЕЦЫЯЛІСТА

У дадатковы пералік сацыяльна 
значных тавараў увайшло 13 пазі-
цый спажывецкіх тавараў:

рыба жывая, свежамарожаная (акра-
мя далікатэсных відаў), селядзец салё-
ны, цвёрдыя і мяккія сыры з каровінага 
малака, ячныя, аўсяныя крупы, аўсяныя 
шматкі без смакавых і іншых дадаткаў, 
свежыя агуркі, памідоры, яблыкі, ба-
наны, лімоны, апельсіны, кава, гарба-
та, павараная харчовая соль (акрамя 
харчовай марской солі), субпрадукты 
з ялавічыны і свініны першай і другой 
катэгорый, з мяса курэй і куранят, ва-
раныя каўбасы, сасіскі, крывяныя і лі-
верныя каўбасы, сінтэтычныя мыйныя 
сродкі.

 ДА ВЕДАМА

КОЛЬКІ КАШТУЕ НАША “ЎСЁ”?
“Нафтан” $2–2,5 млрд

Мазырскі НПЗ $1,8–2,3млрд 

“Белтрансгаз” $2,5 млрд

“Гродна Азот” каля $1,3 млрд

“Беларуськалій” каля $30 млрд

“МАЗ” $2–2,5 млрд

МТС каля $1 млрд

“Інтэграл” ?

*Ацэначныя кошты даюцца прыблізныя. У пераважнай 
колькасці гэта кошты, якія прапаноўваюцца афіцыйнымі 
структурамі і асобамі Беларусі.

Свае прадуктовыя кошыкі шмат  
каму  прыйдзецца  пераглядаць

81% беларусаў лічаць, 
што ў краіне крызіс, 74% 
адчуваюць, што збяднелі, 
але апазіцыяй у адносі-
нах да сённяшняй улады 
лічаць сябе ўсяго 25%.
Самая нізкая адзнака

Сацыёлаг Алег Манаеў 
пракаментаваў Еўрарадыё 
вынікі сацыялагічнага апы-
тання, нядаўна праведзенага 
НІСЭПД.

Еўрарадыё: Колькасць 
тых, хто гатовы зноў прага-
ласаваць за Лукашэнку на 
прэзідэнцкіх выбарах, апус-
цілася ніжэй за адзнаку 30% 
і склала 29,3%. Шмат якія 
незалежныя СМІ назвалі 
гэта ледзь ці не сенсацыяй. 
Але я памятаю, што падчас 
мінулых размоў мы з вамі 
гаварылі аб тым, што ў 2002 
годзе рэйтынг Лукашэнкі 
быў яшчэ больш нізкім…

Манаеў: Так, праз паўгода 
пасля выбараў рэйтынг быў 
30,9%, а яшчэ праз год, вяс-
ной 2003, складаў 26,2%. Гэта 
самая нізкая адзнака, але гэта 
было восем гадоў назад.

 

“Амаль 74% адказалі, што 
за апошнія тры месяцы іх 
матэрыяльнае становішча 
пагоршылася. Гэта ледзь ці 
не ў шэсць (!) разоў больш, 

чым было ў сакавіку”

Еўрарадыё: А ў 2006 год-
зе пасля выбараў таксама 
было нешта падобнае з рэй-
тынгам?

Манаеў: Вынікі галасаван-
ня паказалі каля 60%, і нават 
крыху больш. Пасля выбараў 
прыкладна так і засталося 
— 60%. То бок, калі правесці 
аналогію паміж тым, што было 
5 гадоў назад, і тым, што мы 
маем сёння, то можна назіра-
ць падзенне амаль у два разы! 
Інакш, як абвалам, гэта не на-
завеш. Але казаць, што такое 
адбываецца ўпершыню, такса-
ма нельга.

Еўрарадыё: На чым завя-
заны рэйтынг прэзідэнта? 

Ён так абваліўся з-за экана-
мічнага крызісу або штосьці 
іншае паўплывала?

Манаеў: Асноўнае тут, вя-
дома, — рэзкае пагаршэнне 
матэрыяльна-эканамічнага 
становішча мільёнаў бела-
русаў. Амаль 74% адказалі, 
што за апошнія тры месяцы 
іх матэрыяльнае становішча 
пагоршылася. Гэта ледзь ці не 
ў шэсць (!) разоў больш, чым 
было ў сакавіку. У 2002 годзе 
таксама паўплываў эканаміч-
ны чыннік.

На другое месца я паставіў 
бы геапалітычны фактар. Ра-
ней даволі хутка маглі знайсці 
партнёраў, якія больш-менш 
вырашалі пытанне, а вось сён-
ня блізкіх сяброў, якія гатовы 
сардэчна сустракаць, не бач-
на. Гэта, зразумела, узмацняе 
такое адчуванне людзей.

Не да праблем  
культуры ці мовы

Еўрарадыё: Што больш 
за ўсё непакоіць людзей 
падчас крызісу: зніжэнне 
заробкаў, павышэнне цэн 
або страх страціць працоў-
нае месца?

Манаеў: Першае — гэта 
рост коштаў, другое — дас-
тупнасць розных сацыяльных 
і медыцынскіх сервісаў, ну і 
трэцяе — гэта ўзровень бес-
працоўя. Структура трывог 
сёння прыкладна такая. Калі 
хтосьці думае, што ў нейкай 
сітуацыі нехта ўспомніў аб 
праблемах культуры, мовы і 
да д.п., то гэта не так.

Еўрарадыё: Яшчэ мяне 
зацікавілі адказы на пытан-
не “хто вінаваты?”. Віну за 

крызіс 45% апытаных ус-
кладаюць, перш за ўсё, на 
прэзідэнта. Здаецца, раней 
такога не было? Урад віна-
вацілі, Захад… Але каб пер-
санальна прэзідэнта — не. 
Пра што гэта сведчыць?

Манаеў: Тут прынцыпо-
вая ступень віны. У некаторых 
крытычных сітуацыях здара-
лася, што называлі ўнутраныя 
прычыны, звязаныя з кіраўніц-
твам. Напрыклад, “Ці давярае-
це вы прэзідэнту?”. Апытанне 
паказала, што тут сітуацыя фак-
тычна перавярнулася на 180 
градусаў у параўнанні з тым, 
якой яна была паўгода назад: 
сёння прэзідэнту не давяраюць 
амаль 54%, а давяраюць каля 
36% (у снежні мінулага года да-
вяралі 55%, не давяралі 34%).

Таксама паказальныя адка-
зы на пытанне “На якія сацы-
яльныя групы, на вашу думку, 
больш абапіраецца прэзідэнт 
у сваёй палітыцы?”. Тут тры-
вожныя сігналы. Калі некалькі 
гадоў назад на першым месцы 
былі простыя людзі, пенсіяне-
ры або сельскае насельніцтва, 
то цяпер 53% гавораць пра 
ваенных, МУС, КДБ, на другім 
месцы (37%) знаходзіцца 
“вертыкаль”, чыноўнікі і інш.

Не саспелі для  
актыўных дзеянняў?

Еўрарадыё: Лукашэн-
ка казаў, што ў сённяшнім 
крызісе вінаваты сам на-
род. Чаму ў вашых апытан-
нях не было такога варыян-
ту? Былі “спекулянты”. 

Манаеў: Ну так, гэта частка 
народа.

Еўрарадыё: Я пра тое, што, 

магчыма, калі б пытанне было 
адкрытым, то і вынікі атры-
маліся б крыху іншымі? Маг-
чыма, людзі таксама пачалі б 
казаць: так, народ сам вінава-
ты ў крызісе.

Манаеў: Па-першае, на 
адкрытыя пытанні заўсёды 
цяжэй адказваць — трэба 
напружыцца, успомніць. За-
крытыя пытанні звычайна 
даюць больш інфармацыі. Па-
другое, мы ж з вамі не бачылі 
канкрэтную фармулёўку таго 
пытання. Гэта ўжо потым была 
інтэрпрэтацыя журналістаў, 
маўляў 25%, пра якія сказаў 
прэзідэнт, — гэта сам народ. 
Я не думаю, што там была ме-
навіта такая фармулёўка.

Ёсць маса людзей, груп і 
інстытуцый, якія зацікаўлены 
ў нейкім сваім становішчы, у 
асваенні рэсурсаў. Яны пра-
соўваюць свае інтарэсы. Адзін 
са сродкаў такога прасоўван-
ня — супакойваць высокую 
ўладу, маўляў, “у нашым секта-
ры ўсё нармальна, спакойна”. 
Яны даюць даныя пра тое, што 
народ сам вінаваты, прэзідэнт 
глядзіць і думае: “Ну што ж, не 
так усё і дрэнна”. Гэты факт так-
сама трэба браць пад увагу.

Еўрарадыё: Ці магчыма 
з’яўленне нейкай альтэр-
натывы? І раней рэйтынг 
прэзідэнта зніжаўся (гэта не 
навіна), але нічога не змяня-
лася, бо не было альтэрна-
тывы. Ці можа быць цяпер 
па-іншаму?

Манаеў: Калі адказваць 
зусім каротка, то не. Няглед-
зячы на тое, што ёсць такі вя-
лікі патэнцыял незадаволенас-
ці, раздражнення, трывог і г.д., 
істотных зрухаў не адзначаец-
ца. Гэта не трансфармуецца ў 
гатоўнасць да нейкіх канкрэт-
ных дзеянняў.

Была цэлая серыя пытанняў. 
“Ці лічыце вы сябе ў апазіцыі 
да сённяшняй улады?” “Не” ад-
казалі 60%, “так” — 25,8%. Гэта 
крыху больш, чым год назад. 
Але калі мы параўнаем гэтыя 
25% з тымі, хто лічыць, што ў 
краіне эканамічны крызіс (81%!), 
або з тымі, хто мяркуе, што ў гэ-
тым вінаваты прэзідэнт (46%), то 
гэтая лічба непараўнальная! 

Наста МАНЦЭВІЧ 

Разрыў паміж незадаволенымі 
і “актыўнымі” вялізны

Больш  за  80%  беларусаў  лічаць,  што  ў  краіне  крызіс

У гэтым годзе некаторыя 
эксперты прагназавалі, 
што з-за крызісу белару-
сам прыйдзецца, мабы-
ць, адмовіцца ад паездак 
на мора, бо пуцёўкі 
значна падаражэлі, а 
прыбыткі зменшыліся. 

І нават адпачынак у параў-
нальна недарагой Турцыі з-за 
курса рубля да долара падара-
жэў як мінімум у два разы. 

Сезон адпачынкаў у самым 
разгары. “Тут і цяпер” паці-
кавілася ў некаторых грамад-
скіх, культурных і палітычных 
дзеячаў аб тым, ці давялося ім 
з-за няпростай эканамічнай 
сітуацыі змяніць свае планы 
на адпачынак.

Адвакат Аляксандр 
Галіеў будзе працаваць 

З-за напружанага графі-
ка работы вядомы беларус-
кі адвакат Аляксандр Галіеў 
пра адпачынак пакуль яшчэ 
і не марыць. 

— Безумоўна, крызіс істот-
на паўплываў практычна на 
ўсе сферы жыцця, — канста-
туе Галіеў. — Цэны змяніліся, 
прыбыткі сталі іншымі. Таму, 
вядома, многім прыйшлося 
перагледзець адпускныя пла-
ны. Хоць, шчыра кажучы, я 
яшчэ не ведаю, ці паедзем мы 
з сям'ёй наогул куды-небудзь. 
У першую чаргу ўсё залежыць 
ад таго, якія будуць планы: 
спецыфіка адвакацкай працы 
такая, што калі, напрыклад, 
пачалася крымінальная спра-
ва, то яна слухаецца ў судзе як 
мінімум тры месяцы. І не ўсе 
справы можна перадаць ка-
легу. Адвакаты звычайна выбі-
раюць для адпачынку больш-
менш свабодны перыяд. Што 
тычыцца мяне, то гэтае лета 
цяжкаватае ў плане нагрузкі, 
таму пра адпачынак даводзіц-
ца толькі марыць...

У любым выпадку адпа-
чынак у мяне доўжыцца не 
больш як два тыдні.

Ігар КвашЭвіч плануе 
жыць у Канадзе 

Вядомы акардэаніст Ігар 
Квашэвіч, лаўрэат спецы-
яльнага фонду прэзідэнта 
Беларусі, адправіў жонку ў 
Крым, а сам збіраецца па-
ехаць на закрыццё «Славян-
скага кірмашу” ў Віцебск.

— Жонка паехала ў Крым, 
а я не змог, паколькі еду на 

закрыццё «Славянскага кір-
машу», — падзяліўся сваімі 
планамі з «Тут і цяпер" Ігар 
Квашевіч. — Але наогул ад-
пачынак сёлета яшчэ пла-
ную. Калі артыст працуе не 
толькі на айчыннай сцэне, то 
крызісная сітуацыя не павінна 
паўплываць на яго адпачын-
кавыя планы. Ну а некаторыя 
беларускія артысты, мяркую, 
задумваюцца аб тым, як пра-
весці адпачынак, таму што 
нашы заробкі пакідаюць жада-
ць лепшага...

Не выключана, што праз 
некаторы час я апынуся ў Ка-
надзе і тады не буду думаць 
пра тое, як вышукваць грошы 
на адпачынак. Мы з жонкай 
хочам пакінуць Беларусь. 
Жонка — кандыдат медыцын-
скіх навук, я — лаўрэат міжна-
родных конкурсаў. Мы едзем 
па самай складанай праграме 
— прафесійная эміграцыя. 
Ёсць 29 спецыяльнасцей, якія 
запатрабаваны ў Ка-

надзе, у іх лік уваходзіць 
і прафесія лекара. У нас максі-
мальна магчымая колькасць 
балаў. Усе дакументы падалі 
і цяпер чакаем выніку. У Ка-
надзе жывуць нашы прыяцелі 
— яны былі сведкамі на на-
шым вяселлі. Але там не мае 
значэння, ёсць у цябе сябры, 
якія могуць дапамагчы, ці 
не. Самае галоўнае — ве-
данне англійскай мовы, 

фактар адаптацыі. У Канадзе 
іншыя ўмовы жыцця, і здаро-
выя амбіцыі там не гасяцца 
так, як тут. А ў Беларусі сітуа-
цыя з кожным днём мяняецца 
толькі да горшага. Я люблю 
сваю краіну, шмат чаго тут 
дасягнуў, але... Напэўна, лепш 
з'ехаць за мяжу, праславіўшы 
Беларусь, чым застацца тут 
гібець у галечы і невядомасці.

Сяргея Калякіна  
падвяла спіна

Якраз у разгар сезона 
адпачынкаў старшыня Бе-
ларускай партыі левых 
"Справядлівы свет" Сяргей 
Калякін мае намер легчы ў 
бальніцу.

— Крызіс адназначна 
паўплываў на жыццё маёй 
сям'і і нашых сваякоў, — ацэ-
ньвае агульную сітуацыю Ка-
лякін. — Мы ж не ў космасе 
жывём, для нас няма спецы-
яльных магазінаў. Цэны вы-

раслі... Як і ўсе 

б е л а р у с ы , 
мы сталі 

жыць горш.
У мяне здаралі-

ся выпадкі, калі я выму-
шаны быў праводзіць 
адпачынак дома, таму 
што на паездку элемен-

тарна не хапала срод-
каў. Але сёння ў нас ёсць 

зберажэнні, на якія я магу 
дазволіць сабе звазіць 
жонку на мора. У рэшце 

рэшт, у мяне прыстой-
ны стаж, так што пра 
гэта магу не думаць...

Што тычыцца адпа-
чынку, то сур'ёзна я пакуль 
яшчэ не думаў пра гэта, бо 
ёсць невялікія праблемы са 
здароўем. Хутчэй за ўсё, прый-

дзецца легчы ў клініку — спі-
на ў мяне нешта “сваволіць”. 
Зрабілі МРТ, па выніках якой 
накіравалі ў клініку. Думаю, да 
аперацыі справа не дойдзе — 
гэта ўжо крайні выпадак, калі 
зусім не можаш перамяшчац-
ца або трываць боль. Адным 
словам, які тут адпачынак?..

Вольга  
Барабаншчыкава  
ляціць у Харватыю

Тэлевядучая і спартсмен-
ка Вольга Барабаншчыкава 
плануе паездку ў Харватыю. 

— У канцы ліпеня еду з сяб-
рамі. Квіткі ўжо даўно замоў-
леныя.

Вольга Абрамава куп-
ляе квіткі ў Батанічны 
сад і на электрычку

Экс-дэпутат Палаты 
прадстаўнікоў пенсіянерка 
Вольга Абрамава кажа, што 
лета, як правіла, праводзіць 
у горадзе. 

— У нашай сям'і цяпер да-
волі сціплы дастатак, — кажа 
Вольга Міхайлаўна. — Муж 
падбіраецца да мяжы выхаду 
на пенсію, сын сышоў з адной 
працы і цяпер шукае іншую...

Лета я звычайна праводжу 
ў горадзе, і на маім адпачынку 
крызісная сітуацыя ў апошнія 
гады не адбіваецца, бо ад мно-
гіх рэчаў я адмовілася значна 
раней.

Больш за ўсё ў вольную 
хвіліну я люблю бываць у Ба-
танічным садзе. Там, дарэчы, 
ёсць некалькі яблыневых алей 
— гэтыя яблыні некалі мы на-
былі і высадзілі з маімі былымі 
калегамі па аб'яднанні «Яблык». 
Я люблю там бываць, хаця 
павінна заўважыць, што ў гэтым 
годзе цэны на квіткі ў Батанічны 
сад падняліся недапушчальна 
высока: ільготныя каштуюць 5 
тысяч, поўныя — 8 тысяч.

Яшчэ я вельмі люблю бела-
рускі лес. Часцяком саджуся 
на электрычку, еду ў бліжэ-
йшы лес і дзве-тры гадзіны 
там гуляю. Атрымліваю велі-
зарнае задавальненне! 

Марына МІТ

Лета-2011: хто лечыць 
спіну, а хто едзе ў лес

Жадаючых адпачнуць пад 
пальмамі ўсё менш

У мінулую сераду сотні 
пратэстоўцаў выходзілі 
на маўклівыя акцыі 
пратэсту ў Мінску дый 
рэгіянальных гарадах. 
На гэты раз арганізатары 
акцыі вырашылі абысціся 
без традыцыйных апла-
дысментаў, і, магчыма, 
таму колькасць пратэс-
тоўцаў была меншай, 
чым у канцы чэрвеня.
Без “каманд”  
“выцягваць” ужо  
не будуць

Але гэта не паўплывала на 
стаўленне да журналістаў, якія 
выконваюць свой прафесійны 
абавязак падчас такіх акцый. У 
Мінску пад затрыманні падпалі 
як мінімум чатыры журналісты 
(без уліку тых, каго спрабавалі 
затрымаць). У рэгіёнах — сем. 
Рэпарцёрам зноў груба пераш-
каджалі выконваць прафесій-
ныя абавязкі. 

Мяркуем, нашым чыта-
чам будзе цікава азнаёміц-
ца з хронікай аднога дня 
пераследу журналістаў  у 
сталіцы і рэгіёнах.

Мінск, 21:20. Карэспан-
дэнт Радыё «Свабода» Алег 
Груздзіловіч паведаміў, што 
яго затрымалі прыкладна ў 
21.00 каля цягніка ў метро. Ён 
знаходзіцца ў Савецкім РУУС. 
Прэс-сакратар ГУУС Мінгар-
выканкама Аляксандр Лас-
тоўскі паведаміў «Свабодзе», 
што Груздзіловіч будзе адпуш-
чаны, але пасля «правядзення 
пэўных працэдур». 

Праз гадзіну Груздзіловіча 
адвезлі з пастарунка да парка 
Чалюскінцаў і адпусцілі, па-
пярэдне ўзяўшы ў журналіста 
адпячаткі пальцаў і сфатагра-
фаваўшы.

Раней у раёне станцыі 
метро «Фрунзенская» былі за-
трыманы два журналісты Бе-
лаПАН — Захар Шчарбакоў 
і відэааператар Павел Па-
дабед, перадае "Наша Ніва". 
БелаПАН пацвярджае інфар-
мацыю. Аляксандр Ластоўскі, 
з якім пэўны час не маглі вый-
сці на сувязь «назіральнікі» 
ад БАЖ, каля 20.00 патэлефа-
наваў ім сам і паведаміў, што 

«займаецца» журналістамі Бе-
лаПАН.

Як перадаў з плошчы 
Я.Коласа ў Мінску намеснік 
старшыні БАЖ Андрэй Аляк-
сандраў, журналістам, што 
спрабавалі зняць на відэа за-
трыманні людзей, перашкад-
жалі гэта рабіць людзі ў цы-
вільным. Прадстаўнікоў прэсы 
адцяснялі і груба змушалі 
апускаць камеры, спрабавалі 
выхапіць тэхніку, білі па ёй. 

Каля 20.30 на плошчы 
Я.Коласа адбылася імправіза-
ваная «прэс-канферэнцыя» 
з А.Ластоўскім. Журналіс-
ты спрабавалі высветліць у 
кіраўніка прэс-службы ГУУС 
Мінгарвыканкама, хто такія 
людзі ў цывільным, якія не да-
юць працаваць журналістам, і 
чаму ён позна з’явіўся на мес-
цы падзей. 

Сп. Ластоўскі не змог адка-
заць, хто гэтыя людзі. Размова 
вялася на «павышаных тонах». 
Пазней па тэлефоне сп. Лас-
тоўскі сказаў намесніку стар-
шыні БАЖ Андрэю Бастунцу, 
што «пасля такіх размоў з жур-
налістамі» ён не будзе нікога 
«выцягваць» без «каманды». 
Прадстаўнік арганізацыі тэле-
фанаваў яму, каб высветліць 
лёс двух затрыманых жур-
налістаў БелаПАН.

Работаем на площади 
без «картинки» 

Паводле naviny.by, на 
плошчы Я.Коласа мела месца 
спроба затрымання карэспан-
дэнта БелаПАН Антона Та-
раса. «Двое ў цывільным без 

тлумачэння прычын пацягнулі 
яго ў бок аўтобуса, але пасля 
прад’яўлення пасведчання 
адпусцілі, папрасіўшы пасяд-
зець на лаўцы і «не савацца ў 
цэнтр плошчы», — паведам-
ляе рэсурс. 

БелаПАН таксама паведам-
ляе пра спробы затрымання 
Антона Матолькі (tut.by) і 
Алега Груздзіловіча (Радыё 
«Свабода»).

Па рацыі аднаго з міліцыян-
таў было чуваць загад «Рабо-
таем на площади без «картин-
ки», — перадаў БелаПАН.

Гомель. «Наша Ніва» ў 19.54 
паведаміла пра затрыманне 
журналіста «КП в Беларусі» ў 
Гомелі Паўла Міцкевіча. 

У Слуцку разам з удзель-
нікамі «маўклівай» акцыі за-
трымалі журналістку «Інфа-
кур’ера» Таццяну Гусеву. Ёй 
пры затрыманні патлумачылі, 
што яна павінна даць пісь-
мовыя тлумачэнні наконт яе 
знаходжання на цэнтраль-
най плошчы горада. Пазней 
Дзмітрый Шклярэўскі, на-
чальнік аддзела аховы права-
парадку Слуцкага РАУС, ска-
заў Гусевай, што яе затрымалі 
«дзеля яе ж журналісцкай 
бяспекі», — распавяла Тацця-
на па тэлефоне прэс-службе 
БАЖ. Пакуль яна ў РАУС, дала 
тлумачэнні, і сувязь з ёй ёсць. 

У Наваполацку каля 18.50 
знікла сувязь з журналістам 
Ximik.info Аляксандрам 
Муждабаевым, які вёў рэ-
партаж з плошчы Будаўнікоў. 
Сувязь адсутнічала да 20.10. 
Пасля гэтага журналіст рас-
павёў, што яго «закінулі» ў 

машыну супрацоўнікі нава-
полацкага ГУУС і прывезлі ў 
дзяжурную часць, дзе адразу 
ж адабралі мабільны тэлефон. 
Пазней Муждабаева адпусцілі, 
сказаўшы, што «разбяруцца 
пазней». (Нагадаем, што Муж-
дабаева ўжо затрымлівалі 
падчас папярэдняй «маўклі-
вай» акцыі 6 ліпеня.)

Бабруйск. Міліцыя без 
тлумачэнняў затрымала жур-
наліста Алеся Сушчэўскага, 
які працуе на мясцовы інтэр-
нэт-партал, — паведаміла Ра-
дыё «Свабода».

“Завадзіць” натоўп
Брэст. Прыблізна ў 19.15 

да фотакарэспандэнта газеты 
«Брестский курьер» і агенцтва 
БелаПАН Міланы Харытона-
вай, якая асвятляла чарговую 
акцыю «маўклівых» на плошчы 
Леніна ў Брэсце, падышлі тры 
супрацоўнікі міліцыі і, не прад-
ставіўшыся, запатрабавалі, 
каб фотажурналіст выдаліла 
здымкі, на якія яны трапілі. 
Мілана паспрабавала патлу-
мачыць міліцыянтам, што мае 
права іх здымаць, і зачытвала 
вытрымкі з закона “Аб орга-
нах унутраных спраў”. У гэты 
час да яе падышоў начальнік 
упраўлення аховы правапа-
радку і прафілактыкі УУС Брэс-
цкага аблвыканкама Віктар 
Мельнікаў.

Ён заявіў, што ў міліцыі 
ёсць шэраг відэазапісаў з мі-
нулых акцый, з якіх вынікае, 
што журналістка ідзе і бяжыць 
наперадзе калонны і такім чы-
нам «заводзіць натоўп». 

Гомель. Затрымана жур-
налістка, сябра БАЖ Ларыса 
Шчыракова. Як паведамля-
юць Naviny.by, журналістка 
прыцягнула ўвагу міліцыянтаў 
беларускай мовай.  

Глыбокае. Журналісту 
Змітру Лупачу (газета “Прэ-
фект-info”) уручылі павестку 
проста на плошчы, — перадае 
Радыё “Свабода”. Як кажа Змі-
цер, «падышоў чалавек у цы-
вільным, паказаў пасведчанне 
работніка міліцыі, пасадзілі 
ў машыну і ўручылі павестку 
з патрабаваннем з'явіцца да 
старшыні міліцыі В.М.Кучца. 
Сказалі, што гэта па прычыне 
майго затрымання ў мінулую 
сераду». 

Прэс-служба ГА "БАЖ"

Журналісты як костка ў горле

  
Свабоду  слова  “наверсе”  ў  нас  разумеюць  вельмі  своеасабліва

У хуткім часе да вядомай 
Александрыі будзе прак-
ладзены турыстычны 
водны маршрут. 

Як дзікі лес становіцца 
паркавай зонай

Зразумела, з высадкай 
турыстаў на бераг для на-
ведвання школы, дзе захоўва-
ецца “парта школьніка Сашы 
Лукашэнкі”, які, па сведчанні 
настаўнікаў, “ужо тады па-
даваў вялікія спадзевы”. А 
рэалізацыя ідэі была даручана 
Магілёўскаму рачному порту і 
Магілёўаблтурысту.

Магчыма, што ідэя марш-
руту сталася працягам мінула-
годняга свята знакамітай вёскі 
з удзелам Аляксандра Лука-
шэнкі пад слоганам “Алексан-
дрыя збірае сяброў”. Сваім 
уважлівым вокам знакаміты 
зямляк убачыў хібы ў стане 
лясной гаспадаркі вакол Алек-
сандрыі, заўважыўшы, што з 
ракі лес выглядае не вельмі 
прывабна. Адпаведныя служ-
бы Магілёўскага, Шклоўскага 
і Аршанскага раёнаў адразу 
ж узяліся за выпраўленне 
сітуацыі і цягам года перат-
варылі дзікі лес у паркавую 
зону. Дзясяткі рабочых з адпа-
ведных арганізацый трох раё-
наў і камунальных службаў 
некалькі месяцаў літаральна 
“вылізвалі” і прарэджвалі лес, 
каб надаць яму тую прыгажос-
ць, якую захацеў тут бачыць 
кіраўнік краіны. Затрат, пры 

гэтым, зразумела, ніхто не 
лічыў... Як і затрат на аргані-
зацыю сёлета свята “Алексан-
дрыя склікае сяброў”, якое 
адбылася тут літаральна адра-
зу пасля афіцыйнага Дня не-
залежнасці — з феерверкам, 
гасцямі, прывезенымі сюды з 
усіх куткоў вобласці і з таго ж 
Аршанскага раёна, гандлёвы-
мі палатачнымі кропкамі, ве-
лапрабегам з удзелам самага 
высокага госця, або гаспадара 
свята, “горадам майстроў”, на 
які былі завезены вытворцы 
беларускіх сувеніраў з усёй 
вобласці.

Не вядома, ці акупілася 
гэтае свята, але прайшло яно 

гучна, масава, ярка. Што і пат-
рабавалася, на думку ўлад 
розных узроўняў, у час, калі 
на вуліцы пачалі выходзіць 
людзі, якіх да класічнай апазі-
цыі ну ніяк не аднясеш.

Расійскай трагедыі паў-
тарыцца не павінна

Як сказана вышэй, воднай 
прагулкі ў Александрыю яшчэ 
не адбылося. Наколькі стала 
вядома “Тут і цяпер”, плата за 
любаванне з цеплахода бера-
гавымі краявідамі на працягу 
2-х гадзін і наведванне “ме-
марыяльнай” школы па цяпе-
рашнім часе не надта сціплая: 
некаторыя крыніцы называю-

ць суму аж ў 170 тысяч бела-
рускіх рублёў за адзін квіток! 
Але афіцыйнага пацвярджэн-
ня такога кошту білетаў да 
Александрыі нам атрымаць не 
ўдалося.

“Рэйсы, што зусім не ліш-
не падкрэсліць, строга “цвя-
розыя!”

Пакуль жа абодва цеплахо-
ды “Зара” і “Хваля” ходзяць да 
бліжэйшых “падмагілёўскіх” 
вёсак Мікалаеўка і Любуж за 
12 і 15 тысяч з аднаго пасажы-
ра адпаведна. У выхадныя дні 
кожны з цеплаходаў можа ра-
біць 4-5 такіх рэйсаў. Усё боль-
шай папулярнасцю карыста-
юцца вясельныя прагулкі, 
што, пагадзіцеся, выглядае на 
сапраўдную вясельную ванд-
роўку. Рэйсы, што зусім не ліш-
не падкрэсліць, строга “цвя-
розыя”! Па гэтай, а таксама 
па “ўзроставай карабельнай” 
прычыне (адзін з цеплаходаў 
крыху старэй за 30 год, другі 
маладзейшы) і па прычыне 
высокага прафесійнага ўзроў-
ню каманд цеплаходаў тра-
гедыя, што здарылася ў Расіі 
на вадзе, у нас, па цвёрдым 
запэўніванні адміністрацыі 
Магілёўскага рачнога порта, 
немагчымая.

Іван БАРЫСАЎ

Вакол сітуацыі на «Бе-
ларуськаліі» з’яўляюцца 
новыя чуткі. 

Нагадаем, што ў ноч на 24 
чэрвеня гэтага года на рудніку 
2-га рудаўпраўлення прад-пры-
емства мела месца выдзяленне 
расолаў у выпрацаваную па-
роду. Першапачаткова інфар-
мацыя з’явілася ў інтэрнэце. 
Афіцыйныя крыніцы зрабілі 
заявы з тыднёвым спазненнем: 
так, на сайце «Беларуськалію» 
інфармацыя з’явілася толькі 30 
чэрвеня. Пасля гэтага паведам-
ленні пра актуальную сітуацыю 
на рудніку на сайце прадпры-
емства сталі з’яўляцца досыць 
рэгулярна.

Тым не менш чуткі не зні-
каюць. Напрыклад, на пар-
тале Newspeak.by з’явілася 

інфармацыя са спасылкай на 
ананімную крыніцу на «Бе-
ларуськаліі» пра тое, што 
пры даследаванні радовіш-
чаў было знойдзена вялікае 
падземнае возера. Паводле 
крыніцы партала, знаходка 
можа прыпыніць распрацоўку 
2-га і 5-га руднікоў.

Аўтар артыкула робіць вы-
снову, што маўчанне кіраўніц-
тва прадпрыемства — гэта 
страх абвалу цаны актываў 
«Беларуськалію» ў час, калі па-
чаліся актыўныя размовы аб 
яго продажы.

Пра крытычную сітуацыю 
на «Беларуськаліі» (аж да стра-
ты 2-га і 5-га руднікоў) піша і 
мясцовы сайт Салігорск.org.

Атрымаць каментар у ад-
міністрацыі прадпрыемства 
«НН» пакуль не атрымалася. 

Прыводзім інфармацыю, раз-
мешчаную 13 ліпеня на сайце 
«Беларуськалію»: «На сёння 
вядуцца работы па ліквідацыі 
паступлення расолаў у горныя 
выпрацоўкі гарызонту-445м 
рудніка РУ-2 у адпаведнасці з за-
цверджаным графікам. Вядзец-
ца будаўніцтва трэцяй часовай 
бетоннай перамычкі. Два пра-
ходніцкія комплексы праход-
зяць акумулюючыя выпрацоўкі 
для збору расолаў. Расолы, што 
паступаюць, адпампоўваюц-
ца з зумпфа, размешчанага на 
вентыляцыйным штрэку паўд-
нёва-заходняга кірунку, у аку-
мулюючыя выпрацоўкі. Прыток 
расолаў паменшыўся. Вядуцца 
работы па ўзвядзенні пастаян-
ных гідраізаляцыйных перамы-
чак. Спынення вытворчасці не 
было. Прадпрыемства працуе 

ў звычайным тэхналагічным 
рэжыме».

«Афіцыйная інфармацыя 
вельмі блізкая да праўды», 
— паведаміў «НН» на ўмовах 
ананімнасці прадстаўнік неза-
лежнага прафсаюза прадпры-
емства.

Па яго словах, чутак вакол 
сітуацыі ў Салігорску сапраў-
ды шмат. Ён пацвердзіў інфар-
мацыю пра тое, што ў Салі-
горск прыехалі спецыялісты 
з-за мяжы, у прыватнасці, з 
Польшчы. «У іх некалі была 
аналагічная сітуацыя на ад-
ным з руднікоў, і яны яе паспя-
хова вырашылі».

Іншая крыніца «НН» у Салі-
горску кажа пра атмасферу 
поўнай сакрэтнасці, з-за чаго, 
уласна, і з’яўляюцца чуткі.

nn.by

Падземнае  возера  на  «Беларуськаліі»

НА  ШТО  НЕ  ШКАДА 
ДЗЯРЖАЎНЫХ  ГРОШАЙ

Да  Александрыі  будуць  хадзіць  “цвярозыя”  цеплаходы

…А таксама капыты 
ды хвасты

Бліжэйшым часам кіраўнік 
краіны мусіць наведаць 
Пастаўскі раён Віцебскай 
вобласці, дакладней, ферму 
“Волахі” акцыянернага тава-
рыства “Хацілы-Агра”, што ў 
Ярэўскім сельсавеце. Мясцо-
выя чыноўнікі паставіліся да 
візіту, як да іспыту, і, каб зда-
ць яго на “выдатна”, загадалі 
знішчыць на ферме мух і дрэн-
ныя пахі, а таксама пачысціць 
каровам капыты ды хвасты. 

Старшыня Пастаўскага рай-
выканкама Віктар Гутараў склаў 
цэлы “Пратакол даручэнняў па 
падрыхтоўцы аб’ектаў Пастаўс-
кага раёна да наведвання прэзі-
дэнта”. Усяго даручэнняў — 
163. Зразумела, што больш за 
ўсё іх выпала на долю кіраўніц-
тва фермы “Волахі” — 41 за 4 
дні. Па словах загадчыка фермы 
Аляксандра Адамковіча, прыга-
жосць на тэрыторыі навялі ў 
вызначаны тэрмін.

Аляксандр Адамковіч: 
“Тэрыторыю падмятаем, га-
зоны падрыхтаваны, дзе-нід-
зе асфальт адрамантавалі. 
Ад вёскі Хацілы да фермы ўжо 
пракладзена асфальтаваная 
дарога. Што там яшчэ? Клум-
бы, кветкі...”.

 Зараз спрабуюць паз-
бавіць ферму спецыфічнага 
паху і знішчыць мух.

Аляксандр Адамковіч: 

“Лясны бальзам” у нас ёсць, 
але ён больш падыходзіць для 
невялікіх памяшканняў. А тут 
— ферма: 136 метраў даўжы-
ня, шырыня 35 метраў і вы-
шыня больш за 10. Духмяныя 
рэчывы гэтыя хутка выпарва-
юцца, і нічога нельга зрабіць. А 
як мух? Тут у нас гнаясховішча 
на 14 тысяч тон, дык яны там 
пладзяцца. Залілі іх там па 
перыметры дэзрастворамі 
рознымі, ну і ў памяшканнях 
раскладваем розныя сродкі. На 
звычайнай ферме ад мух столі 
чорныя, а тут мухі мала дзе 
лётаюць. Робім скразняк, і яны 
вылятаюць”.

А вось загад старшыні рай-
выканкама “апрацаваць рогі, 
капыты і хвасты” каровам за-
гадчыка фермы здзівіў.

Аляксандр Адамковіч: “З 
капытамі трэба пастаянна 
працаваць, а хвасты і вымя 
праз кожныя тры месяцы трэ-
ба апрацоўваць, для таго каб 
робаты не “блыталіся” (каб 

гной не наліпаў на вымя і хвас-
ты)”.

Галоўнае – правесці 
інструктаж

Дату дакладнага дня прыез-
ду прэзідэнта вяскоўцы не ве-
даюць, але пэўны інструктаж 
ужо быў праведзены.

Аляксандр Адамковіч: “Са-
вет бяспекі нам яшчэ давядзе, 
але нешта ўжо і расказалі, інс-
труктажы правялі з усімі служ-
бамі і супрацоўнікамі”.

Рыхтуюць да прыезду 
прэзідэнта і навакольныя палі 
і вёскі. Да прыкладу, старшы-
ня райвыканкама загадаў 
сялянам выпалаць рукамі на 
шырыню 5 метраў ад дарогі 
поле кукурузы ды сабраць 
на полі камяні, а таксама па-
фарбаваць іржавую трубу на 
ўзгорку ля кукурузнага поля. 
Ёсць і не менш дзіўныя загады: 
“Справа ад дарогі выразаць 
“квадрат” кукурузы і ўзараць 
тэрыторыю”, “з правага боку 

— рамонт 2,5 га кукурузы”, 
“ачыстка ўсёй тэрыторыі лесу 
на глыбіню 100 метраў”.

Навялі парадак і ў вёсцы 
Хацілы. Як расказала прада-
вачка вясковай крамы, наво-
кал выкасілі траву.

Прадавачка: “Не хочацца 
гадасці казаць, але рыхтуем-
ся. У нас тавару хапае, наво-
кал парадак – пабялілі, пафар-
бавалі, кветкі палівалі, і зараз 
яны растуць. Усе гаспадары 
пакасілі траву ў дварах, па-
фарбавана ўсё”.

Чаму людзі не супраць 
прыгажосці ў роднай вёсцы, 
але не надта задаволены ця-
перашнім аўралам па навяд-
зенні чысціні, “Еўрарадыё” 
патлумачыў старшыня Ярэўс-
кага сельсавета Павел Скрыд-
леўскі.

Павел Скрыдлеўскі: “Людзі 
сыходзяць у 6 раніцы на працу і 
вяртаюцца каля 10 вечара, і не 
ў кожнага ёсць час касіць, абры-
ваць траву і садзіць кветкі. Але 
мы падключылі іншыя служ-
бы, правялі масавы суботнік. І 
гэта нам дазволіла навесці па-
радак у большых аб’ёмах, чым 
быў да гэтага часу”.

Па словах Паўла Скрыд-
леўскага, усе даручэнні з рай-
выканкама яны выканалі ў тэр-
мін. Вось толькі аб тым, калі 
дакладна прыедзе прэзідэнт, 
нават мясцовы старшыня не 
ведае. Як і тое, хто будзе пад-
носіць госцю хлеб-соль. Кажа, 
не супраць быў бы гэта зра-
біць і сам, але, хутчэй за ўсё, 
ручнік перахопіць раённае 
кіраўніцтва.

Зміцер ЛУКАШУК,  
Еўрарадыё

Як  разганяюць  мух  перад 
прыездам  прэзідэнта

Толькі  б  змаганне  з  мухамі  не  ператварылася  ў  фантасмагорыю

“Лясны бальзам” у нас 
ёсць, але ён для невялікіх 
памяшканняў. А тут — 
ферма!” — на ферме 
“Волахі” сумняваюцца, 
што выведуць пахі да 
прыезду прэзідэнта.


